
原文

幽門，在巨闕旁半寸陷中。（又心臟卷云︰挾巨闕兩邊相去各一寸。） 通谷，在幽門 下一寸。陰都，在通谷下一寸。 石關，在陰都下一寸，（一名石闕。） 商曲，在石關下一寸，（一名高曲。） 肓俞，在商曲下一寸直臍旁各五分。 中注，在肓俞下五分。 四滿，在中注下一寸。（肺臟卷云︰挾丹田。） 氣穴，在四滿下一寸。（《婦人方》上卷云︰在關 元左邊二寸是。右邊二寸，名子戶。） 大赫，在氣穴下一寸。（腎臟卷云︰在屈骨端三寸。） 橫骨，在大赫下一寸。（腎臟卷云︰名屈骨，在陰上橫骨中央宛曲，和卻月中央是。）

